
        
            
                
            
        

    
	Ц. Дамдинсүрэн

	 

	ХЯТАД АЖИЛЧИН ЛЮ ХӨВГҮҮН

	 

	Интерпресс хэвлэлийн газраас 1998 онд Улаанбаатар хотноо эрхлэн хэвлүүлсэн “ЦЭНДИЙН ДАМДИНСҮРЭН “БҮРЭН ЗОХИОЛ” Тэргүүн боть” номоос авч Цогт охин тэнгэр сангийн захиалгаар Цагаан бамбарууш хэвлэлийн 2020 онд газарт цахим хэлбэрт хөрвүүлэв.  

	Найзтайгаа хуваалцаарай:

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.

	 

	 


Хятадын Хөх мөрөн, Шар мөрний аймаг савд цэргийн самуун ихэд дэгдэж буугийн дуу үргэлжлэн сонсдоно. Нэг цэргийн ноён сарын 10 төгрөгөөр хөлслөн цэргүүдийг эмхтгэж авахаар зар бичиг тараав.

	Энэ нутгийн тариачин Лю овогтын хүү хорин нас хүрсэн боловч тавхан му (арван зургаан му нь нэг десятина) газраас өөр хийх ажил байхгүй тул даруй хөлсний цэрэгт орж хурц зэвсгийг барин эзэрхэг харгисын зарц, хүнийг алах яргачин болон одов.

	Насан болсон эцэг эх хоёртоо мордохын мэндийг хүргэж, хайрт охин дүүгээ хэдэн удаа чанга тэвэрч мэндлээд мордсон байна.

	Тэндээс дөрвөн хоног өнгөрмөгц харгис цэргийн хашхирах ба зэвсгийн хангинах сонсдож тосгон суурины дундуур улаан цусан урсав. Лю өвгөний гэрт хэдэн харийн цэргүүд орж ирээд нэг өчүүхэн сав доторх будааг авахад энэ нь Лю овогт нэгэн гэрийн амьтай холбогдсон хоол мөнийн тул Лю өвгөн гуйн тэмцэлдэхэд түүнийг цавчин алав. Ганц эмгэнийг хоосон шавар байшин дотор орхиод арван таван настай Лю охиныг барин авч тэдгээр цэргийн ноён хүчээр эдлэн явдаг болов.

	Өөрийн нутаг нь дайснаар эзлэгдсэн тул, цэргийн хувцас өмсөөд Лю хөвгүүн орон нутагтаа ирэх аргагүй болж Ханькоу гэдэг аж үйлдвэрийн их хотноо очив.

	Хөх мөрөн Хятадын зовлон самууныг мэдэхгүй номхноор урсана. Нарны гэрэл толгой дээрээс шарж их л халуун дулаан байдалтай, том том фабрик заводын маш өндөр барилгууд энд тэнд үргэлжлэн харагдаад хөх огторгуйн дунд бургилсан хар утаагаа өргөнө.

	Их хотын зах хязгаар байгаа үгүй нь мэдэгдэхгүй гагцхүү үй түмэн хүн амьтны үймэх шуугих чимээ сонсдоно. Хятадын үндэсний баячууд нь автомобиль тэргэнд сууж банк, хоршоо зэрэг газраар ашиг хувиараа хэлэлцэн явна. Цэргийн эрхтэн ноёд Америкийн зөвлөх түшмэдтэй давхарлаг байшингийн дээр ажлаа зөвлөж сууна. Европын баян хүмүүс харьяат үйлдвэр ба дэлгүүрийн ажлыг шалган үзэж явна. Заводын хоолой маш их дууг гаргаж 6 цаг болсны дохиог өгөхөд олон мянган хөдөлмөрчин том байшингийн хаалгаар хуйлран гарав. Эдний дунд Лю хөвгүүн орж бас бараа нэхэх заводын газар өдрийн 20 мөнгөний үнээр ажил хийсэн бөгөөд заводын газар өдрийн 14 цаг ажил хийдэг ба гутал хувцас өгдөггүй, гэгээрэл боловсролын ажилгүй, цалин хэрэглэлийг заримдаа 3 сар өгөхгүй хойшлуулах нь аль олон байдаг байна.

	Хэдэн өдөр өнгөрсний хойно нэг өдөр Лю хөвгүүн гудамжинд явтал нэг бяцхан зураг олов. Нарийчлан үзвэл их гоёмсог бөгөөд тэр зургийн дотор “Нанжин засгийн цэргийн хорооны гишүүн” гэсэн мэт балархай бичиг байжээ. Түүнийг үзэж гайхан байтал хоёр цэрэг хүн хүрч ирээд өнөөх зургийг үзмэгц үг дуугүй маш ширүүнээр зандарч нарийн олсоор гарыг уяад барин авч явав. Лю хөвүүн асуув:

	- Ямар учиртай намайг ийн чангаар аашлан барив? Би ямар хэрэг хийсэн вэ? - гэсэнд цагдаа хэлэв:

	- Чи жанжин ноёны гавьяаны одон тэмдгийг хулгайлж авсан атлаа хэргээ мэдэхгүй гэдэг чинь юу вэ? - гэж ширүүнээр хариулав.

	Лю хөвгүүн маш хүнд хэрэгт орсноо сая мэдэж үг дуугүй явж байхад нарийн гудамжаар олон хүн багтаж ядан явцгаана. Гэнэт хартал Лю хөвүүний хойд талд явган хүнийг хөллөсөн тэргэн дээр хоёр хүн сууж яваагийн нэг нь өөрийн дүү Лю охин мөн ажээ. Очих уулзах зөвшөөрлийг цагдаа нараас гуйсанд зөвшөөрөл өгсөнгүй тул охин дүүгээ чангаар дуудсанд тэр нь мөн ахыгаа таниад хамт яваа хүнээс ахтайгаа очиж уулзах зөвшөөрөл гуйсанд галт тэрэгний явахаас хожимдоно гээд зөвшөөрөл өгсөнгүй. Лю овогт ах дүү хоёр бие биесээ таньсан боловч ямар учиртай тийнхүү явж байсан ба хэн нь хаана очихыг мэдсэнгүй, нэг ч үг сольж чадсангүй, гудамжийн олон хүний дундуур толгой нь шоволзсоор далд оров. Лю хөвгүүн гэр бүлээ бүгдээр алагдсан гэж урьд сонссон байтал энэ өдөр миний дүү үзэгдэхийг үзээд амьд мэнд байгаа юм байна гэж сэтгэл баярламаар боловч уулзаж чадсангүйд гомдон гасалж явав.

	Удалгүй хад чулуу мэт бөх бат байшингийн үүдэнд хүрч гянданд хаав.

	Тэр гяндан дотор дээрх зургийн учраас хоригдсон арваад хүн байх тул, учрыг асуувал тэр зургийн учрыг сайн мэдэх хүнгүй боловч тааварлан хэлэлцэхдээ эндхийн цэргийн нэг ноён өөрийн албан тушаалын ба гавьяаны одон тэмдгийг хулгайд алдсан гэнэ. Ямар учраас болох нь мэдэгдэхгүй. Тэр тэмдгийн зургууд гудамжинд хийсэж яваад түүнийг олж авсан биднийг “хулгайч” гэж үүнд хорьсон байгаа гэнэ. Долдугаар сарын 20 - 25 хүртэл нууц шүүхийн газар одон тэмдгийн хэрэгтнийг дэс дараалан байцааж төгсгөв. Дам дам хэлэлцэх нь эдгээр хэрэгтнийг бүгдийг цаазаар авах юм гэнэ гэж сонсдов. Үнэндээ тэр одон тэмдгийг европын нэгэн тагнуул хүн хулгайлж аваад түүний зургийг тараан хаясныг хэн ч мэдээгүй ажээ.

	Лю охин юунд тэнд явсан вэ гэвэл Лю охиныг барьж авсан цэргийн захирлууд сүүлдээ булаалдлага болов. Нэг нь хэлэв:

	- Би энэ охиныг барьж авъя гэж анх санал гаргасан тул би авна Нөгөө нь хэлэв:

	- Анх тэр байшинд оръё гэж би хэлсэн тул би авна гэв.

	Сэтгэл тааралдахгүйгээс зээл дээр гаргаж хятадын хойд мужийн нэг баян тариачинд тэр Лю охиныг хэдэн төгрөгөөр худалдаад уг мөнгийг хуваан авсан билээ. Тэр баян тариачин бол өөрийн зарц болгох бодлоготой худалдан авсан тэр үед Лю охин өөрийн ахын нүүрийг харсан байна. Хойд мужид ирсэн хойно хотон ясны нэг хүн өнөөх Лю охиныг таван төгрөгөөр худалдан авав. Хойд мужид хүн цөөнтэй учраас эхнэр үнэтэй болсон нь тэр гэнэ. Хотон Авайл гэдэг хүн гэртээ Лю охиныг аваачив.

	Авайл бол дээрэмчин явж олз ашиг их олж баяжсан нэг бүдүүлэг хүн бөгөөд бузар өвчтэй хүн байв. Тийм боловч тун цэвэр биетэй Лю охиныг бузарлаж эдлэх гэж лаампаа унтраав.

	Энэ мэт явдал болж байх үед үүний эх Лю эмгэн юу болж байгаа вэ гэвэл идэх ч хоолгүй, орох ч оронгүй, харах ч нүдгүй, харайх ч хөлгүй тул, шавар байшингийн өмнө нохойн хамт хоргодож хэзээ үхэхээ хүлээн хэвтэнэ.

	Лю хөвгүүн одон тэмдгийн хэргийн учир гянданд сууж алагдах аврагдах алиныг ч мэдэхгүй байсаар дөрвөн сар өнгөрөв. Гяндан дотор гэрэлгүй харанхуй, хоол унд бараг байхгүй, дөнгөж амь улжиж хэвтэв.

	Нэг өдөр гяндангийн эрхлэгчээс хэрэгтнийг бүртгэж үзээд хэдэн хоног өнгөрсний хойно өнөөх одон тэмдгийн хэрэгтнийг цөм гурав гурван жил ямар ч хөлсгүйгээр цэргийн албанд зүтгүүлэх бөгөөд энэ хугацаанд оргох хойргоших зүйл гарвал тэр даруй буудан ална гэж тогтоол гаргаж тушаалыг сонсгов. Хэрэгтэн нь гяндангаас гарахын тул баярлацгааж цэргийн үүргийг хүлээж аваад цэргийн гуравдугаар хороонд ирэв.

	 

	Тэр үед хойд ба өмнөд Хятадын ноёдын байлдаан болж байсан тул явган цэргийн хороо нь байлдааны өмнө жагсаагдаж олон мянган цэрэг хядагдан алагдаж, тариалангийн засварласан газруудаар үхсэн хүүрүүд үргэлжлэв. 

	Байлдаан эхлээд хоёр хоног өнгөрөхөд хамт хэрэгт орсон хүнээс амьд нь хоёр байв. Лю хөвүүн хөлд хүнд шарх олж үхсэн цэргийн хураалтын газар хаягдав. Дэргэд нь улаан цусаа урсган үхсэн хэдэн мянган идэр нөхдийн хүүрүүд овоорон хэвтэнэ. Зарим нэг нь арайхан амьд байгаа бөгөөд халуун амьсгалаа эцэслэн авах ба ядрангуй дуугаар бархирч байсан атал дуу нь улам суларч байгааг нарийвчлан юу гэж байгааг сонсвол

	- Лю овогтон байвал миний гэрээс үгийг сонсогтун! - гэж хэлэх нь Лю хөвүүний чихэнд нь илхэн сонсдож мөлхөн ядан явсаар арай гэж түүний дэргэд хүрвэл эцэг болох Лө өвгөний дүү Лю Ман гэдэг бөгөөд таван жилийн урьд тарианыхаа газрыг харьяат газрын эздэд булаагдсан учир Чэнду хотноо ажил хийхээр явсан. Гэтэл Ханькоу хотод хэзээ ирсэн ба ямар учраас ийм цэрэгт явсныг Лю хөвүүн огт мэдэхгүй юм.

	Лю Ман өөрийн ач хүүг таньж бүх хүчээ гарган цуглуулан хэлсэн нь:

	- Хүүхээ, чамтай олон үг хэлэлцэж чадахгүй. Миний амь гарах гэж байна. Миний эхнэр гурван хүүхдийн хамт бяцхан банз модон нөмрийн дор байгаа. Хоол нь маргааш дуусна. Тэд магад турж үхэх байх. Чи чадвал уулзаж миний ийм болсныг хэлээрэй. Чиний охин дүү. . гээд цааш үг хэлэх гэтэл амьсгал нь бөглөрөв. Лю хөвгүүн яаран толгойг түшиж бархиран:

	- Миний дүү чухам аль газарт байна? Миний дүүг мэднэ үү? - гэж асуувал Лю Ман үгээ хэлж чадахгүй болсон гашуудлыг мэдүүлээд удалгүй наснаас нөгчив.

	 Одоо Лю хөвүүний биед хүнд шарх байх тул үүнээс амьд гэтэлж чадах эсэхийг мэдэхгүйн гадна, охин дүү ба хөгшин эцгийнхээ юу болсны төлөө зовнин сууна. Авга ахтайгаа уулзавч ямар учиртай ийм болсон зэргийн нэг бүтэн үг сонссонгүйдээ гашуудна. Бас авгын эхнэр ба хүүхэд нь өлбөрөн үхэх байх гэж зовнихын хамт миний охин дүү тэдэнтэй хамт байгаа биш үү гэж санана. Тэгж байтал цусаар нэвтэрч өрөөсөн тал улаан болсон нэг бяцхан дармал хуудас сонины тасархай салхинд үлээгдэн хагас сэжүүр нь сэрвэлзэж Лю хөвүүний дэргэд мантуу мэтийн хоолны хамт боосон байна. Түүнийг задлан сонин бичгийг харвал “Хятадын ажилчны зовлонгоос хагацах зам” гэсэн гарчигтай нэг бяцхан зүйл байхад өлссөн хоол олохтой адил шамдалтайгаар уншвал хэлсэн нь:

	“Одоо манай дундад улсын нутагт хөдөө бол тариачин ардын өлсгөлөнгийн дуу сонсогдоод, хотод бол ажилчин ардын улаан цус урсаж байна. Мүгдэний жанжин нь Японоос буу зэвсэг авна. Өмнөд мужийн цэргийн ноёд Англи улсаас, дундад мужийн ноёд Америк улсаас тус тус буу зэвсэг, мөнгө зэргийг авч тэд империалист нарын заавраар харгис цэргийн ноёд нь ашиг олз ба нэр цолын тул өдий төдий цэрэг байгуулан зэвсгийг бариулж хөөрхий ядарсан зүдэрсэн Хятадын ажилчин ардуудыг хооронд нь алалцуулж байна. Хөдөлмөрчин тариачин нөхөд өө! Манай эв хамт намын тугийн дор явж дотоодын цэргийн эрхтэн ба гадаадын капиталист нарыг устган арилгаж Хятадын зөвлөлт засгийг мандуулъя. Түүнээс нааш бид амрахгүй”гэж бичсэн байна. Түүний дараа Хятадын ажилчин бол. . гээд сонин нь уранхай тул уншиж болохгүй болов.

	Энэ бяцхан бичиг нь Лю хөвүүнд тун зөв санагдаж сэтгэлийг хөдөлгөн, хэрэв би амьд хэд хоног явбал үүнээс хойш харгис ноёдын зарц болж, хөөрхий гэмгүй ажилчин нөхдийн зүг буугаа хэрхэвч хандуулахгүй. Гагцхүү эзэрхэг харгисуудыг устгахын тул тэдэнтэй тэмцэлдэн явах гэж шийдвэрлэв.

	Алд бие нь алтан дэлхий дээр хэвтэвч сэтгэл санаа нь найман зүгт бутран энд тэндийн элдэв зовлон зүдүүрийг бодон хэвтэнэ.

	Гэрэлт наран алсын уулын цаана орж

	Гэгээн харанхуй хоёр баруун хойно уулзав.

	Огторгуйн одон олшрон гялалзан харагдаад 

	Олон үхсэн хүүрүүд түсхийлдэн харлан үзэгдэнэ.

	Лю хөвүүн тэндээс босож явахын чадалгүй тул алалдааны газар хүүрүүдийн дунд амьдаар хэвтсэн нь тэр билээ.

	 

	 1931

	 


ЦЭНДИЙН ДАМДИНСҮРЭН “БҮРЭН ЗОХИОЛ” Тэргүүн боть (1998) номын хэвлэн нийтлэлийн мэдээлэл

	Компьютерт эхийг бэлтгэсэн 

	А. ГАНБААТАР

	Ө. БЯМБАЖАРГАЛ,  Р. ОЮУН

	 

	Макет хийсэн Ө. БЯМБАЖАРГАЛ

	 

	Хавтасны дизайныг  П.ДАВАА-ОЧИР бэлтгэв.

	 

	Интерпресс хэвлэлийн газар.

	Хэвлэлийн газрын ерөнхий редактор М. Баттөгс

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.

